
Incumbensa Maissen 

concernent il cumbat consequent da la criminalitad organisada en il Grischun 

Resposta da la Regenza 

 

Il fedpol ha definì il zercladur 2026 la suandanta visiun per il cumbat cunter la crimina-

litad organisada: «La politica e las autoritads sin tut ils plauns statals, l'economia e la 

societad civila sco tala disponan da la savida, da las basas legalas e dals meds per 

identifitgar, impedir e cumbatter a temp las activitads da la criminalitad organisada en 

il rom da lur pussaivladads respectivas.» 

Cun il punct central da svilup PS 4.1 «Cumbat cunter la criminalitad organisada» ha la 

Regenza fixà il 2024 in accent central en il Program da la Regenza 2025–2028. La 

finamira communitgada da la Regenza è perquai da realisar en moda lianta la strategia 

naziunala per cumbatter la criminalitad organisada en il Grischun e da sa participar 

activamain al plan d'acziun naziunal (PAN). Per quest intent vegn la Regenza a laschar 

elavurar in «Plan d'acziun Criminalitad organisada per il chantun Grischun». Per avair 

ina basa duai vegnir surdada l'incumbensa da far in'expertisa. Quella duai per l'ina 

mussar tge mesiras concretas ch'il chantun, las regiuns, las vischnancas, l'economia 

privata e la societad pon realisar senza adattar la lescha. Per l'autra duai ella mussar 

il basegn d'agir sin plaun legislativ. Tar las mesiras respectivas ston vegnir inditgadas, 

ultra da las cumpetenzas, er las resursas persunalas e finanzialas che vegnan 

spetgadas. 

Tar il punct 1: Las basas legalas sco er la procedura decisiva èn regladas per 

gronda part en il dretg surordinà (dretg da la UE sco er dretg federal). Sin plaun 

operativ tira il chantun gia oz a niz las pussaivladads che stattan a disposiziun ad el, 

sco p.ex. d'armonisar las infurmaziuns en ils sistems d'infurmaziun federals. Sche 

eveniments u documents provisorics d'auters chantuns èn avant maun, vegnan quels 

resguardads. Ina procedura tenor l'incumbensa exista gia. Ils mecanissems d'infurma-

ziun e da controlla existents èn sa cumprovads. 

Tar il punct 2: La pratica actuala da permissiun cuntegna, ultra da la decleraziun 

persunala, gia oz controllas da segirezza cumplessivas che tiran a niz consequenta-

main las pussaivladads da controlla ch'èn giuridicamain admissiblas. Da persunas da 

terzs stadis vegn da princip pretendì in extract dal register penal. Tar persunas ch'èn 

burgaisas da la UE / AECL, è quai il cas, sch'i dat suspects, intschertezzas u auters 

indizis concrets. Ultra da quai vegnan fatgs auters scleriments. Las disposiziuns ver-

tentas da la Cunvegna davart la libra circulaziun, en spezial la resalva da l'urden public, 

vegnan applitgadas consequentamain en il rom giuridicamain admissibel. Cun l'auto-

decleraziun èsi pli simpel da puspè retrair ina permissiun, sch'inscripziuns en il register 

na vegnan betg decleradas. Tenor il barat d'experientschas procedan ils ulteriurs chan-

tuns da la Svizra orientala en moda cumparegliabla. La pratica dal chantun Tessin è 

vegnida examinada ed analisada detagliadamain ensemen cun sias autoritads per ob-

tegnair uschia enconuschientschas per l'atgna pratica executiva. Per la regiun Moesa 

vegnan per entant introducidas durant in temp limità ulteriuras mesiras. Uschia vegn 

er pretendì in extract dal register penal per tut las novas permissiuns da la UE / AECL. 

Qua tras duain vegnir obtegnidas ulteriuras enconuschientschas davart l'efficacitad 

d'instruments da controlla supplementars. 

Tar il punct 3: Eventuals concepts da controlla, mesiras da sancziuns, circula-

ziun da las infurmaziuns, post d'annunzia e.u.v. ston vegnir examinads e definids en il 

rom dal plan d'acziun che duai vegnir elavurà. 

Tar il punct 4: Guardar explicaziuns introductivas. 

Sin basa da questas explicaziuns propona la Regenza al Cussegl grond d'acceptar 

questa incumbensa concernent ils puncts 1 e 2 e d'als stritgar sco liquidads, sco er 

d'acceptar l'incumbensa concernent ils puncts 3 e 4. 

